ຮູບແບບການພັດທະນາໂດຍຊຸມຊົນເປັນເຈົ້າ ແມ່ນການສົ່ງເສີມສ້າງວຽກເຮັດງານທໍາ ແລະ ລາຍຮັບຢູ່ເຂດຊົນນະບົດ

ໃນລະຫວ່າງວັນທີ 4 ພະຈິກ 2019 ທີມງານວິຊາການຂອງທະນາຄານໂລກ ນໍາໂດຍທ່ານ Erick Caldwell Johnson ແລະ ອົງການພັດທະນາ ແລະ ການຮ່ວມມືຂອງປະເທດສະວິດເຊີແລນ ນໍາໂດຍທ່ານ ນາງ Michal Harari  ໄດ້ລົງຢ້ຽມຢາມ, ຕິດຕາມກວດກາການຈັດຕັ້ງປະຕິບັດວຽກງານຂອງ ທລຍ ຢູ່ບ້ານກະເລງ, ເມືອງສະໝ້ວຍແຂວງສາລະວັນ ໂດຍສະເພາະ ແມ່ນໂຄງການທີ່ນໍາໃຊ້ຮູບແບບການພັດທະນາໂດຍຊຸມຊົນເປັນເຈົ້າ.
ທາງທີມງານທະນາຄານໂລກ ແລະ ອົງການເພື່ອການພັດທະນາ ແລະ ຮ່ວມມືຂອງປະເທດສະວິດເຊີແລນ ເຫັນວ່າຮູບແບບດັ່ງກ່າວເປັນຮູບແບບທີ່ດີ ເປັນການສ້າງຄວາມເຂັ້ມແຂງໃຫ້ແກ່ຊຸມຊົນ, ເປັນການສ້າງວຽກເຮັດງານທໍາໃຫ້ແກ່ຊຸມຊົນຜູ້ທີ່ທຸກຍາກທີ່ສຸດ ແລະ ທັງເປັນການສ້າງນາຍຊ່າງຊຸມຊົນໄປຄຽງຄູ່ກັນ. ໂດຍສະເພາະ ຊຸມຊົນມີຄວາມເຂັ້ມແຂງ ສາມາດດໍາເນີນໄປຕາມຂັ້ນຕອນຕ່າງໆ ເປັນຕົ້ນແມ່ນການຈັດຊື້-ຈັດຈ້າງ ວັດສະດຸກໍ່ສ້າງແມ່ນຊຸມຊົນເປັນຜູ້ໄປຄັດເລືອກຮ້ານຂາຍເຄື່ອງວັດສະດຸກໍ່ສ້າງດ້ວຍໂຕເຂົາເຈົ້າເອງ ໄດ້ຄັດເລືອກນາຍຊ່າງຊຸມຊົນ 2 ຄົນແລ້ວຈາກນັ້ນໄດ້ໄປຝຶກອົບຮົມເຕັກນິກການກໍ່ສ້າງຢູ່ໂຮງຮຽນວິຊາຊີບພາຍໃນແຂວງ ເປັນເວລາ 2 ອາທິດ ເພື່ອມານໍາພາຊາວບ້ານກໍ່ສ້າງຝາຍນໍ້າລົ້ນແຫ່ງນີ້ ຂະໜາດ 8 x 5 ແມັດ, ສູງ 1 ແມັດ, ຄອງເໝືອງໃຫຍ່ 300 ແມັດ ແລະ ຄອງເໝືອງຊອຍເຂົ້າຫາເນື້ອທີ່ນາ 48 ແມັດ, ມີມູນຄ່າທັງໝົດ 136 ລ້ານກວ່າກີບ. ການກໍ່ສ້າງຝາຍນໍ້າລົ້ນແຫ່ງນີ້ໄດ້ເຮັດໃຫ້ ຄອບຄົວທີ່ທຸກຍາກ 27 ຄອບຄົວ 342 ແຮງງານ ໄດ້ຄ່າແຮງງານ 50.000 ກີບຕໍ່ມື້ ມີລາຍຮັບທັງໝົດ 17 ລ້ານກວ່າກີບ. ສະຫຼຸບລວມແລ້ວຮູບແບບການພັດທະນາໂດຍຊຸມຊົນເປັນເຈົ້າ ໄດ້ເຮັດໃຫ້ຊຸມຊົນຜູ້ທຸກຍາກມີລາຍຮັບ, ການກໍ່ສ້າງມີຄຸນນະພາບສູງ ແລະ ມີຄວາມຍືນຍົງ ນອກນັ້ນ ລາຄາກໍ່ຕໍ່າກວ່າວ່າຈ້າງຜູ້ຮັບເໝົາໃນການກໍ່ສ້າງອີກດ້ວຍ.

